
“Оказывается, что, на словах 
рассуждая  о  недопустимости 
пересмотра  уроков  истории, 
российское руководство на са­
мом деле святость братских уз 
оценивает  в  кубометрах  газа 
и  баррелях  нефти”,  —  падсу­
моўвае аўтар ліста. Скарачэнне 
паставак газу ў Беларусь ён раз­
глядае  як  “оскорбление  нации 
и предательство исторической 
памяти”.

Трэба  адзначыць,  што  га­
ворка  ідзе  не  пра  шараговага 
чытача, а пра Аляксандра Лука­
шэнку.  Менавіта  ён  звярнуўся 
ў  “Правду”,  каб  данесці  сваю 
пазіцыю да грамадзян РФ.

Але самае цікавае, што той 
самы  ліст  Лукашэнка  даслаў 
яшчэ  80­ці  буйным  расійскім 
бізнесоўцам. Гэты дзіўны крок 
выклікае шэраг пытанняў.

Па­першае,  няўжо  кіраўнік 
Беларусі  ўсур’ёз  разлічвае  на 
падтрымку  (хаця  б  мараль­
ную)  расійскіх  алігархаў? 
Наіўна чакаць, што яны, атры­
маўшы ліст ад Лукашэнкі, пач­
нуць бухцець супраць Крамля.

Па­другое,  відавочна,  што 
тэксты для “Правды” і для бізне­
соўцаў павінны быць рознымі, з 
акцэнтамі, разлічанымі на мэта­
вую  аўдыторыю.  Няўжо  пале­
наваліся напісаць два лісты? Ці 
спадзяваліся,  што  алігархі,  па­
чуўшы  пра  “святость  братских 
уз”,  абурацца  “предательством 
исторической памяти”?

Па­трэцяе,  няўжо  было 
не  зразумела,  якую  рэакцыю 
выклікаюць  у  “двухгалова­
га  арла”  спробы  звароту  да 
расійскага істэблішменту праз 
галаву  Крамля?  Прэзідэнт 
Дзмітрый  Мядзведзеў  неўза­
баве паздзекваўся са “спаму”, 
які  рассылае  Лукашэнка,  і  па­

раіў  яму  лепш  падпісаць  па­
гадненні па Мытным саюзе.

У  адказ  кіраўнік  Беларусі 
абвінаваціў калегу ў балбатні, а 
расійскія медыя — у тым, што 
“они  грубо  фальсифицируют, 
фальшиво,  непрофессиональ­
но  режут  все  наши  выступле­
ния и делают из нас идиотов”. 
Карацей  кажучы,  “дружба  на­
родов” квітнее на ўсю моц!

Ліставанне  і  лаянка  праз 
СМІ цяпер ёсць галоўным срод­
кам  камунікацыі  паміж  Крам­
лём  і  Лукашэнкам.  Чарговы 
артылерыйскі  залп  па  кіраўні­
ку  Беларусі  быў  зроблены  ў 
нядзелю.  Дзеля  размінкі  анг­
ламоўны  канал  Russia  Today, 
створаны  з  мэтай  трансляцыі 
на замежжа пункта гледжання 
Крамля  па  бягучай  сітуацыі, 
распавёў  сваім  гледачам  пра 
“апошняга дыктатара Еўропы”, 
які “трымае краіну ў жалезным 
кулаку”.  Аўтары  сюжэта  выка­
залі меркаванне, што “ў галаве 
Лукашэнкі  штосьці  перакліні­

ла”,  таму  ён  пачаў  сварыцца  з 
Масквой.

Але “галоўная страва” была 
пададзена  да  стала  ўвечары. 
Фільм  “Хросны  бацька”  быў 
падрыхтаваны  досыць  даў­
но,  але  невыпадкова  трапіў  у 
эфір  тэлеканала  НТБ  толькі  4 
ліпеня.  Там  Лукашэнку  абві­
навацілі і ў выкраданнях палі­
тычных апанентаў, і ў здрадзе 
Расіі, і яшчэ шмат у чым.

“Хроснага  бацьку”  можна 
лічыць  адказам  Крамля  і  на 
апошнія  лісты  Лукашэнкі,  і  на 
ягоныя ранейшыя заявы з прэ­
тэнзіямі да расійскага кіраўніц­
тва.  Адказам  даволі  жорсткім, 
але  цалкам  у  рэчышчы  той 
палітычнай  лініі,  якую  Масква 
праводзіць  з  канца  мінулага 
года. Яна ўжо не верыць ні сля­
зам  (“вместе гнили в окопах”), 
ні абяцанкам Лукашэнкі. Праў­
да,  і  да  рэвалюцыйных  змен  у 
Беларусі пакуль не схільная.

ПАД 5–8%?
Урад і Нацбанк распра-

цавалі план, які тычыцца 
таго, як падняцца вышэй 
у Індэксе развіцця чалаве-
чага патэнцыялу. 

Пакуль  мы  знаходзімся 
на 68 месцы з 180 краін. Але 
нашы  эксперты  перакананы, 
што  патэнцыял  у  беларусаў 
больш  высокі.  Для  гэтага 
распрацаваны  план,  у  якім 
гаворыцца аб тым, што трэба 
зрабіць, каб даказаць, што бе­
ларусы здольныя развівацца:

—  да  2015  года  давесці 
стаўку  рэфінансавання  да 
5—8%,  працэнтную  стаўку 
зрабіць блізкай да яе, а  інф­
ляцыю  ўтрымліваць  у  рам­
ках 4—6%;

—  аперацыі  з  валютай 
зрабіць  больш  простымі  і 
даступнымі,  а  інавацыі  — 
больш выгаднамі;

—  прыняць  дапамогу 
ад  ААН  для  забеспячэння 
ўстойлівага  фінансава­эка­
намічнага развіцця ў 2011—
2015  гадах  і  пракансульта­
вацца  з  экспертамі  МВФ  па 
пытаннях  структурных  рэ­
форм у краіне;

—  распрацаваць  меры 
па  павелічэнні  працягласці 
жыцця  і  паляпшэнні  ўзроў­
ню  і  якасці  адукацыі,  рэст­
руктураваць сістэму аказан­
ня медыцынскай дапамогі.

Плануецца  таксама  ўка­
раніць  новыя  медыцынскія 
тэхналогіі  і  метады  ранняй 
дыягностыкі,  развіць  праг­
раму  комплекснага  абслу­
гоўвання  насельніцтва  ва 
ўмовах  яго  старэння,  каб 
знізіць смяротнасць.

Праўда цяпер ў разуменні Беларусі і Расіі розная

БЕЛАРУСКАЯ ГАЗЕТА

ЛІСТЫ ДА  
ЗАПАТРАБАВАННЯ
Расійская газета “Правда” атрымала ліст ад свайго сталага чытача з Беларусі. 
Ён скардзіцца на “недружественную политику”, якая праводзіцца расійскім 
кіраўніцтвам у дачыненні да Беларусі цягам апошніх гадоў.

СЯРГЕЙ БОГДАН, АНАЛІТЫК: 

“ДЛЯ РАСІІ ПРАВА — ГЭТА ПРАВА МОЦНАГА”.
— Ваяваць будуць. Па ўсіх відах прадукцыі, якая экспартуец­

ца і імпартуецца. Можна перакрыць краны для рээкспарту праз 
Беларусь. Гэта будзе вельмі балюча, хоць і не адразу заўважна. 
Але за ўсімі гэтымі “войнамі”, па вялікім рахунку, стаіць адзін  і 
той  жа  чыннік.  Як  трапна  сказаў  расійскі  журналіст  Портнікаў, 
Расія не гатова плаціць за сваю імперыю. Яна хоча быць вялікай 
і не супраць, каб каля яе была Беларусь у якасці васала, аднак 
плаціць за гэта жадання няма. Расія фактычна знішчае дамову 
пра Саюзную дзяржаву. Мы ж на паперы мелі нашмат большы 
ўзровень  інтэграцыі,  чым  гэты  траісты  саюз.  На  паперы  былі  і 
агульная  мытная  прастора,  і  інтэграцыя.  І  што?  Нічога  з  гэтага 
не выконваецца. Для Расіі права — гэта права моцнага. Калі ёй 
“засвярбіць”, яна гэта возьме, парве і выкіне. І будзе выконваць 
тое, што трэба толькі ёй. Пагадненні з Расіяй — гэта не пагад­
ненні з заходняй краінай ці нават з Украінай. Гэта саюз труса з 
удавам.

ВІТАЛЬ СІЛІЦКІ, ПАЛІТОЛАГ: 

“У РАСІЙСКАЙ ПРЭСЕ ЎЖО ЗАМОЎЛЕНЫ АБСАЛЮТНА 
АНТЫБЕЛАРУСКІЯ АРТЫКУЛЫ”.

— Вядома, верагоднасць новых войнаў вельмі высокая, бо 
ўсё, што робіцца, — гэта пазастатутныя адносіны паміж краіна­
мі. Ёсць нейкія агульныя правілы вядзення знешняга гандлю: 
гэта  каштуе  столькі,  гэта  —  столькі,  бо  такая  рынкавая  цана. 
Дамаўляюцца пра скідкі  і прэферэнцыі, а пасля пачынаюць: а 
ты  мне  колькі  вінен?  а  ты  мне  колькі?  Гэта  лаянка  ў  сям’і  на 
грані развалу. Пакуль мы будзем гуляць у  інтэграцыю, войны 
будуць  толькі  пашырацца.  Бягучым  летам  мы  пабачылі  сап­
раўдны  кошт  гэтых  постсавецкіх  інтэграцыйных  утварэнняў. 
АДКБ  нідзе  не  працуе.  У  Кіргізіі  ніхто  нікому  не  дапамог.  З 
Мытным саюзам — тая ж сітуацыя. Было выразнае пагадненне 
паміж Расіяй і Беларуссю, што на тэрыторыі гэтых краін дзей­
нічае  адзіная  мытная  прастора.  Ніякі  Казахстан  там  не  мусіў 
быць. Ён мог быць толькі ў тым выпадку, калі б далучыўся да 
згаданай мытнай прасторы. То бок Расія і гэта растаптала. Так 
прадоўжыцца і надалей: моцны будзе ціснуць, а слабы — суп­
раціўляцца як можа. А апошняе кіно па НТБ сведчыць аб тым, 
што ў Крамля ёсць палітычны план супраць Лукашэнкі на гэты 
перадвыбарны  год.  Гэта  частка  паслядоўных  дзеянняў,  пача­

так  эканамічнага  націску.  У  расійскай  прэсе  ўжо  замоўлены 
нават  не  антылукашэнкаўскія,  а  абсалютна  антыбеларускія 
артыкулы.

АЛЯКСАНДР ФЯДУТА, АНАЛІТЫК: 

“ПРЫ НАРМАЛЬНЫМ ГАНДЛІ НІЯКІХ ВОЙНАЎ НЕ БУДЗЕ”.
—  Калі  б,  напрыклад,  сапраўды  суверэнам  нашай  краіны 

быў народ, дык народ бы і вырашаў, патрэбны яму гэтыя вой­
ны  ці  не.  А  з  таго,  як  была  ратыфікавана  дамова  па  Мытным 
кодэксе,  зразумела,  што  народ  і  нават  парламент  да  гэтага 
ніякіх  адносін  не  меў,  на  ўсё  —  воля  аднаго  чалавека.  А  гэта 
значыць,  што  сёння  ў  чалавека  адзін  настрой,  заўтра  іншы.  І 
калі ў яго будзе настрой ваяваць — значыць, будзем ваяваць. 
Расія ж пачынае войны ў той момант, калі замест звыклых ры­
начных адносін ёй прапануюць нейкія незразумелыя абяцанкі 
і пацалункі. Вайна не здараецца на пустым месцы. Трэба пера­
ходзіць на нармальны гандаль. Пры нармальным гандлі ніякіх 
войнаў не будзе.

ЮРЫ ХАШЧАВАЦКІ, КІНАРЭЖЫСЁР: 

“ВОЙНЫ БУДУЦЬ СУР’ЁЗНЫЯ, І АХВЯР БУДЗЕ ШМАТ”.
—  Пачнём  з  таго,  што  нас  чакае  ломка,  бо  нас  пасадзілі 

на  нафтагазавую  іглу.  І  зараз  у  эканоміцы  і  ў  грамадстве 
пачнецца  вельмі  сур’ёзная  ломка,  як  у  сапраўднага  нарка­
мана. 16 гадоў мы фактычна жылі за кошт Расіі. Мы цешыліся 
сваімі сацыялістычнымі радасцямі  і наводзілі чысціню ў га­
радах.  Цяпер  паглядзім,  што  будзе  без  расійскіх  уліванняў. 
Асабіста я мяркую, што войны будуць,  і ахвяр будзе даволі 
многа, таму што на ўсіх эканамічных напрамках прасочваюц­
ца  расійскія  інтарэсы.  Яны  існуюць  і  ў  вытворчасці  малака, 
і  ў  вытворчасці  сельгастэхнікі,  і  ў  вытворчасці  тэлевізараў. 
Таму так ці інакш расійскія прадпрымальнікі будуць адстой­
ваць  свае  інтарэсы,  прычым  з  дапамогай  адміністрацый­
нага  рэсурсу,  то  бок  з  дапамогай  уладных  структур.  Мушу 
напомніць,  што  расійскі  бізнес  драпежны,  вельмі  цынічны 
і бязмежны.

ЯКІЯ «ВОЙНЫ» З РАСІЯЙ НАС  
ЧАКАЮЦЬ ЯШЧЭ?

Праблемы з пастаўкамі мясной прадукцыі з Беларусі 
ў Расію могуць узнікнуць не па прычыне неадпаведнасці 
тавару радыяцыйным нормам, а з-за новага тэхрэгла-
менту. Яго плануецца ўвесці ў РФ да канца бягучага года, 
мяркуюць спецыялісты галіны. “Паводле наяўнай інфар-
мацыі, сёння сельгасвытворцы Рэспублікі Беларусь пачы-
наюць асвойваць зямельныя ўгоддзі, якія раней не выка-
рыстоўваліся ў сувязі з забруджаннем радыеактыўнымі 
выкідамі Чарнобыльскай АЭС. Пашырэнне сыравіннай 
базы жывёлагадоўлі можа стаць прычынай трапляння ра-
дыеактыўных ізатопаў праз харчовы ланцужок у гатовую 
прадукцыю жывёльнага паходжання”, — абгрунтавала 
сваю асцярогу расійскае ведамства. Мінсельгасхарч Бела-
русі заявіў у адказ на абвінавачанні, што ў краіне “ажыц-
цяўляецца пастаянны маніторынг забруджання глебы 
радыенуклідамі”.

 АФІЦЫЙНА

Мяса, малако, нафта, газ - что наступнае?

У  ідэале  Уладзімір  Пуцін  і  Дзмітры 
Мядзведзеў хацелі б прымусіць Аляксан­
дра Лукашэнку падпарадковацца пэўным 
правілам палітычнай гульні. І ў гісторыі з 
Мытным кодэксам гэта атрымалася: як ні 
круціў кіраўнік Беларусі, але ўрэшце пад­
пісаў дакумент 5 ліпеня ў Астане.

...Колісь  частка  лістоў  накіроўвалася 
на імя пэўнага чалавека без адрасу, але з 
пазнакай “да запатрабавання”. Часцяком 
гэтыя  пасланні  так  і  заставаліся  ляжаць 
у  паштовых  аддзяленнях,  бо  ніхто  не 
прыходзіў  іх  атрымліваць.  Падобна,  што 
лісты  расійскім  бізнесоўцам,  якія  днямі 
падпісаў Лукашэнка, нават нягледзячы на 
дакладныя  адрасы,  таксама  застануцца 
незапатрабаванымі.

ВАЛЯНЦІН СЫЧ

Тэма нумара

Заканчэнне.  Пачатак на стар. 1

Чаго чакаць ад далейшага 
інтэграцыйнага прыцягнення ў 
рамках Мытнага саюза? Наколькі 
рэальна з’яўленне АЭП у пачатку 
будучага года і чым пагражае 
новае мытнае ўтварэнне Беларусі? 
З гэтымі пытаннямі “Штотыднёвік” 
звярнуўся да экс-старшыні 
Нацыянальнага банка краіны 
доктара эканамічных навук 
Станіслава Багданкевіча.

—  Улічваючы  перспектывы,  у  падпі­
санні Мытнага кодэкса для Беларусі ёсць 
перавагі. Яны заключаюцца ў тым, аб чым 
гаворыць  Аляксандр  Лукашэнка,  —  у 
адмене  экспартна­імпартных  пошлін  на 
ўсёй  мытнай  тэрыторыі.  Але  тут  таксама 
трэба  ўлічваць,  што  ў  беларускага  боку 
асаблівага выбару на саміце ў Астане не 
было.  Акрамя  энергетычнай  залежнасці, 
большая  частка  беларускага  экспарту 
арыентавана  на  ўсход.  І  непадпісанне 
Мытнага  кодэкса  пагражала  таксама 
сур’ёзным  скарачэннем  гэтага  экспарт­
нага патоку. Хаця пасля гарачых спрэчак 
і  сварак  тайная  ратыфікацыя,  а  потым  і 
прыняцце згаданага дакумента выглядалі 
як  капітуляцыя.  Нам  сапраўды  патрэбен 
рэжым свабоднага гандлю з Расіяй. Няхай 
з выняткамі і выключэннямі, але яго трэ­
ба было ствараць гадоў 10—15 назад. За 
гэты час і Саюзная дзяржава была створа­
на,  і Мытны саюз у яе рамках, але нічога 
не дзейнічала.

Увогуле ж, на мой погляд, нам патрэб­
ны  цесныя  эканамічныя  сувязі  і  рэжым 
свабоднага гандлю як з Расіяй, так і з Ук­
раінай, і краінамі Еўрасаюза.

— Наколькі рэальна функцыяна-
ванне паўнацэннай Адзінай эканаміч-

най прасторы ў рамках Мытнага саю-
за?

— На маю думку, гэта цалкам рэальна 
пры  ўмове  страты  Беларуссю  значнай 
часткі  суверэнітэту.  Мы  ў  канчатковым 
выніку  страцім  сваю  валюту  і  іншыя  ат­
рыбуты  самастойнай  эканомікі.  Расія, 
з’яўляючыся асноўным удзельнікам Мыт­
нага саюза, і ў Адзінай эканамічнай прас­
торы  будзе  ўстанаўліваць  усе  правілы  і 
законы рынку. Яна ўжо сёння прадэманс­
травала, як гэта робіцца.

— А якая, на ваш погляд, верагод-
насць стварэння АЭП ужо ў наступным 
годзе?

— Думаю, усё магчыма. Расію таксама 
складана зразумець. Спачатку яе кіраўніц­
тва падпісвае дагавор аб стварэнні Мыт­
нага саюза, а потым заднім чыслом лаец­
ца на Аляксандра Лукашэнку за тое, што 
ён  выступае  супраць  нафтавых  пошлін. 
Хаця  беларускі  прэзідэнт  мае  рацыю:  на 
адзінай мытнай тэрыторыі такіх выняткаў 
быць не павінна. І цяпер усё залежыць ад 
Расіі. Калі яна адмовіцца ад сваіх экспар­
тных  пошлін  на  энергарэсурсы,  то  АЭП 
можа  запрацаваць  і  ў  наступным  годзе. 
Усё магчыма.

АНДРЭЙ АЛЕКСАНДРОВІЧ,  
ЕЖЕДНЕВНИК

ЛІСТЫ ДА  
ЗАПАТРАБАВАННЯ

ПАГРОЗА СУВЕРЭНІТЭТУ

Парадоксы жыцця

І плануе сустрэцца з еўракамісарам 
па еўрапейскай палітыцы добра-
суседства Штэфанам Фюле, які 
наведае Мінск 8-9 ліпеня.

Пры гэтым вядомы прафесар не ведае, 
як  высокія  чыноўнікі  адрэагавалі  на  ліст 
пратэсту  супраць  ягонага  звальнення  з 
БДУ.

Нагадаем,  што  ліст  ад  імя  больш  чым 
120 навукоўцаў з усяго свету быў накіра­

ваны на імя кіраўніка дзяржавы і кіраўніц­
тва БДУ.

“З  5  ліпеня  я  сышоў  у  двухмесячны 
адпачынак,  мне  выплацілі  адпускныя,  — 
гаворыць Алег Цімафеевіч. — З універсі­
тэта мяне не звольнілі. Але гэта нават не 
самае галоўнае — звольнілі ці не. Я бачу 
гэтую сітуацыю крыху інакш. Тут фішка не 
ў тым, што нейкага прафесара зноў “пад­
весілі”, — у Беларусі апошнім часам хапае 
і больш гарачых фактаў,  і на гэтым фоне 
мой выпадак нічым асаблівым не вызна­
чаецца. Куды больш важным я лічу водгук 
міжнароднай  супольнасці.  Мне  няёмка 
пра гэта казаць, але пасля справы Юрыя 
Бандажэўскага  я  не  памятаю  выпадку, 
калі  б  імгненна  амаль  з  трыццаці  краін 
свету  была  такая  рэакцыя.  Вось  гэта,  на 

мой  погляд,  вельмі  каштоўна.  Тут  людзі 
проста адвыклі, што Беларусь знаходзіц­
ца ў цэнтры Еўропы, мы замкнуліся адно 
на адным. А Еўропа рэагуе. Дарэчы, мне 
нават  прапанавалі  звярнуцца  са  скаргай 
у ААН.

Безумоўна,  я  вельмі  ўдзячны  тым, 
хто  мяне  падтрымаў.  Тым  больш  што 
сам  я  ў  падрыхтоўцы  гэтага  ліста  не 
прымаў  ніякага  ўдзелу.  Я  даведаўся 
пра  яго  ад  дыпламатаў,  якія  працуюць 
у Беларусі.

Не  ведаю,  ці  ёсць  нейкая  рэакцыя  з 
боку тых, на імя каго быў накіраваны гэты 
ліст.  Ведаю  толькі,  што  зварот  таксама 
быў дасланы ў розныя ўплывовыя міжна­
родныя структуры”.

МАРЫНА МІТ

АЛЕГ МАНАЕЎ СЫШОЎ У АДПАЧЫНАК

Мытныя пошліны на нафту і 
нафтапрадукты будуць зняты для 
Беларусі пасля падпісання і ра-
тыфікацыі з яе боку ўсяго пакета 
дакументаў па стварэнні Адзінай 
эканамічнай прасторы Беларусі, 
Расіі і Казахстана.

Пра  гэта  5  ліпеня  ў  Астане  паведа­
міў  журналістам  віцэ­прэм’ер  беларус­
кага  ўрада  Андрэй  Кабякоў,  перадае 
дзяржаўнае  інфармацыйнае  агенцтва 
БелТА.

Адпаведнае  рашэнне  замацавана  ў 
Пратаколе  аб  асобных  часовых  выклю­
чэннях з рэжыму функцыянавання адзі­
най  мытнай  тэрыторыі  Мытнага  саюза, 
які быў падпісаны адначасова з рашэн­
нем  аб  увядзенні  ў  дзеянне  Мытнага 
кодэкса. Такім чынам, тлумачыць агенц­
тва, мытныя пошліны на нафту і нафтап­
радукты  для  Беларусі  будуць  зняты  аў­
таматычна, не чакаючы, калі дакументы 
па АЭП падпішуць і ратыфікуюць Расія і 
Казахстан.

У  пратаколе  таксама  замацавана  за­
хаванне да 1 ліпеня 2011 года дзеючых 
ставак мытных пошлін на легкавыя аўта­

мабілі для фізічных асоб. Гэта значыць, 
што іх рэгуляванне нацыянальным зака­
надаўствам прадоўжана яшчэ амаль на 
год. Акрамя таго, да 1 ліпеня 2011 года 
ў  Беларусі  захоўваецца  нацыянальны 
рэжым  рэгулявання  гандлю  з  трэцімі 
краінамі.

Як  заявіў  5  ліпеня  ў  Астане  першы 
віцэ­прэм’ер  урада  Расіі  Ігар  Шувалаў, 
беларускі  бок  па­ранейшаму  лічыць, 
што  фарміраванне  Мытнага  саюза,  ад­
зінай  мытнай  тэрыторыі  вядзе  да  ад­
мены экспартных пошлін ва ўзаемным 
гандлі. “Расійская Федэрацыя і Рэспуб­
ліка  Казахстан  —  я  падкрэсліваю,  што 
гэта не рашэнне адной Расійскай Федэ­
рацыі, на гэтым настойвае і Рэспубліка 
Казахстан  —  лічаць,  што  да  фарміра­
вання  Адзінай  эканамічнай  прасторы 
(АЭП)  і  набыцця  сілы  ўсімі  пагаднен­
нямі,  якія  фарміруюць  АЭП,  у  кожнага 
боку  застаецца  права  збіраць  экспар­
тныя  пошліны;  пры  фарміраванні  АЭП 
такіх  магчымасцей  не  застанецца”,  — 
сказаў І.Шувалаў.

Нагадаем,  што  Беларусь  раней  ужо 
прапаноўвала  Расіі  адмяніць  пошліны 
на нафтапрадукты ў 2010 годзе, а на на­
фту — з 1 студзеня 2011 года.

БЕЛАПАН

ЕЎРА ДАСЯГНЕ 
1,37–1,39 ДОЛАРА?

Паводле  падлікаў  эканаміста,  да  15 
ліпеня еўра дасягне ўзроўню 1,31–1,32 у 
адносінах да долара.

Далей  адбудзецца  трохтыднёвае  па­
вольнае падзенне да 1,30, а потым чака­
ецца рэзкі ўздым да 1,37—1,39.

Пік еўра, на думку эканаміста,  “запла­
наваны” на сярэдзіну — канец жніўня.

На  сённяшні  момант  еўра  роўнае 
1,25 долара за кошт уздыму на мінулым 
тыдні. Па курсе Нацбанка, кошт долара 
складае  3015  рублёў,  а  еўра  —  3780 
рублёў.  Дарэчы,  адразу  пасля  дэваль­
вацыі  беларускай  валюты  ў  пачатку 
2009  года  курс  еўрапейскай  валюты 
быў блізкі да цяперашняга — 3700 руб­
лёў.

ЕЎРАПЕЙСКАЕ РАДЫЁ

Незалежны эканаміст Сяргей Чалы 
штомесяц публікуе прагноз паводзін 
еўра і долара на бліжэйшы час. Летась ён 
дакладна прадказаў падзенне еўрапейс-
кай валюты да крытычнага шматгадова-
га мінімуму. У новым прагнозе, размеш-
чаным у блогу, ён пераконвае, што еўра 
не здасца.

ЧАС “Х” — 1 ЛІПЕНЯ 2011 ГОДА

ШТО БЫЛО НАПІСАНА Ў ЛІСЦЕ ПАДТРЫМКІ МАНАЕВА?
“Ад імя навукоўцаў усяго свету мы катэгарычна пратэстуем супраць пра-

цяглых і неабгрунтаваных пагроз у адрас доктара сацыялагічных навук Алега 
Манаева, — напісана ў лісце, пад якім стаяць подпісы вучоных з усяго свету. 
— Мы заклікаем акадэміка Сяргея Абламейку, рэктара БДУ, паважаць свабоду 
навукі і дасягненні нашага калегі, а таксама гарантаваць яму працяг яго дзей-
насці. Адначасова мы заклікаем да павагі акадэмічных свабод усіх нашых ка-
лег у Рэспубліцы Беларусь.

Мы звяртаемся да прэзідэнта Аляксандра Лукашэнкі і ўрада краіны з прось-
бай спыніць націск на ўніверсітэт з тым, каб прымусіць доктара Манаева доб-
раахвотна сысці ў адстаўку”.

 ДАСЛОЎНА

З асобнымі прафесарамі цяпер асаблі-
ва не цырымоняцца

Прэтэндэнт на прэзідэнцкую 
пасаду вядомы эканаміст 
Яраслаў Раманчук не веры-
ць у тое, што Міжнародны 
фестываль мастацтваў 
“Славянскі базар у Віцебску” 
можа выйсці на сама-
акупляльнасць. Раманчук 
лічыць, што на фестываль 
дарэмна выкідваюцца 
шалёныя грошы.

“Калі  па  шчырасці,  то  я  не 
з’яўляюся  вялікім  прыхіль­
нікам  “Славянскага  базару”, 
—  сказаў  карэспандэнту  “Тут 
і  цяпер”  Яраслаў  Раманчук. 
—  Гэта  такое  маленькае  ме­
рапрыемства  ў  параўнанні, 
напрыклад,  з  вялікай  мытнай 
вайной.

Я ведаю пра тыя сумы, што 
выдаткоўваюцца  на  “Славян­
скі базар”, і лічу, што гэта бес­
сэнсоўна выкінутыя грошы на 
палітычную ганарыстасць.

У той жа Польшчы штогадо­
ва праводзяцца фестывалі, і ўсе 
яны ладзяцца не за кошт падат­
каплацельшчыкаў,  а  за  кошт 
спонсараў  і  арганізатараў.  І 
на  польскіх  фестывалях  яшчэ 
грошы  зарабляюць!  А  калі  мы 
не  навучыліся  зарабляць  гро­
шы  на  тым,  што  людзі  хочуць 
набываць,  значыць,  гэта  ніко­
му  не  патрэбна.  І  гэта  частка 
прапагандысцкай  кампаніі.  А 
марнаваць на прапаганду гро­
шы з бюджэту, сапраўды, грэх. 
І  ладзіць  “Славянскі  базар”  на 
фоне найвастрэйшага канфлік­
ту расіян і беларусаў... Я гэтага 
проста не разумею. Можна, ка­
нешне, наладзіць міжсабойчык 
для  тых,  хто  любіць  тусавацца 
за  чужы  кошт,  і  такіх  халяўш­
чыкаў  знойдзецца  шмат,  але 
сапраўдныя  зоркі  на  “Славян­
скі  базар”  не  едуць.  Туды  на­

кіроўваюцца  альбо  ветэраны 
італьянскай  папсы  80­х  гадоў, 
якую  слухаюць  настальгірую­
чыя грамадзяне былога Савец­
кага Саюза, альбо прыдворныя 
спевакі  і  спявачкі, для якіх па­
добныя выступы — за шчасце”.

Арганізатары  фэсту  сёлета 
заявілі,  што  нібыта  імкнуцца 
да максімальнай акупляльнас­
ці  фестывалю,  і  сказалі,  што 
хочуць, каб сродкі ад правяд­
зення  “Славянскага  базару” 
вярнуліся ў бюджэт.

“Я  перакананы  ў  тым,  што 
гэта  нерэальна,  —  выказвае 
сваю  думку  Раманчук.  —  Іна­
чай  кошты  на  білеты  павінны 
былі  б  складаць  як  мінімум 
100  долараў.  А  білеты  нават 
на  таго  ж  Дзмітрыя  Хварас­
тоўскага  каштуюць  няшмат. 
Імкненне да самаакупляльнас­
ці  можа  ажыццявіцца  толькі 
гадоў  праз  50,  не  раней.  І  усе 
гэтыя заклёны не маюць нічо­
га  агульнага  з  рэчаіснасцю. 
Калі  б  гаворка  сапраўды  ішла 
пра  нейкае  камерцыйна  вы­
гаднае  мерапрыемства,  то  я 
проста прадаў бы брэнд “Сла­

вянскі  базар”  папулярным 
прадзюсерскім  музычным 
цэнтрам  —  няхай  бы  давя­
лі  яго  да  толку.  Папулярны 
фэст  Be2gether  ладзіцца  без 
дзяржаўных  грошай  і  карыс­
таецца  папулярнасцю.  Вось 
такія фестывалі павінны быць, 
бо яны запатрабаваны”.

Кіраўніцтва  “Славянскага 
базару” не ўтойвае, што квіткі 
на канцэрты беларускіх выка­
наўцаў  разыходзяцца,  мякка 
кажучы, не зусім добра. Раман­
чука гэта не здзіўляе.

“Беларускія артысты, як бе­
ларуская бульба пасля дзевяці 
месяцаў у склепе: у большасці 
сваёй  нікому  не  патрэбны,  — 
гаворыць Раманчук. — Думаю, 
на “Ляпісаў”, Н.Р.М., Вольскага 
нікога сілай заганяць не трэба. 
Гэта  рэальныя  зоркі,  і  яны  на 
“Славянскі  базар”  не  ездзяць. 
Дарэчы, я проста ў захапленні 
ад  апошняга  альбома  Воль­
скага “Белыя яблыні грому”. А 
“Ляпісаў” я ўвогуле лічу зорка­
мі сусветнага ўзроўню...

МАРЫНА МІТ

Расійскі гісторык Рой 
Мядзведзеў напісаў кнігу 
пра Беларусь і яе прэзі-
дэнта Аляксандра Лука-
шэнку. Па словах аўтара, 
кніга выйдзе да верасня 
2010 года.

Кніга мае назву “Аляксандр 
Лукашэнка:  феномен  бела­
рускай  мадэлі”.  Як  заявіў  сам 
гісторык, гэта не біяграфічнае 
выданне,  а,  хутчэй,  кніга  аб 
развіцці  Беларусі  і  яе  экана­
мічнай мадэлі.

Рой  Мядзведзеў  назваў 
свой  твор  “вельмі  пазітыў­
ным”.

У  ім,  па  словах  гісторыка, 
абвяргаецца сцвярджэнне, па­
водле  якога  Беларусь  “жыве 
за кошт Расіі”.

“Падрабязны  аналіз  свед­
чыць,  што  Расія  нават  у  эка­
намічным  плане,  а  не  толькі 
ў  палітычным,  атрымлівае  ад 
саюза  з  Беларуссю  нашмат 
больш”, — заяўляе ён.

Аўтар знайшоў падтрымку 
ў  мэра  Масквы  Юрыя  Луж­
кова,  які  ўжо  замовіў  2000 
асобнікаў  для  сталічных  біб­
ліятэк.

Рой Мядзведзеў з’яўляецца 
аўтарам  цэлага  шэрагу  пане­
гірычных  прац,  прысвечаных 
савецкім  і  расійскім  палітыч­
ным дзеячам, у тым ліку Юрыю 
Лужкову,  Дзмітрыю  Мядзвед­
зеву і Уладзіміру Пуціну.

МЯДЗВЕДЗЕЎ І “ФЕНОМЕН ЛУКАШЭНКІ”

БАЗАР І ЁСЦЬ БАЗАР

ГРАШОВЫ АКЦЭНТ
Да  нядаўняга  часу  беларускія  чыноўнікі 

стараліся  абыходзіць  тэму  фінансавання  “Сла­
вянскага базару”.  І калі на прэс­канферэнцыях 
журналісты задавалі канкрэтныя пытанні накш­
талт “А колькі каштуе фестываль?”, чыноўнікі ад 
культуры звычайна адмоўчваліся. Альбо казалі, 
што гэта, маўляў, не так ужо і накладна для на­
шай  дзяржавы  і  што  не  толькі  грошы  павінны 
цікавіць прадстаўнікоў сродкаў масавай інфар­
мацыі. Гэты год стаў выключэннем. Чынавенс­
тва агучыла вельмі канкрэтныя лічбы.

Амаль  25  млн  расійскіх  рублёў  выдзелена 
са сродкаў Саюзнай дзяржавы на арганізацыю 
і  правядзенне  «Славянскага  базару  ў  Віцебс­
ку».  Пра  гэта  паведаміў  кіраўнік  прадстаўніц­
тва пастаяннага камітэта Саюзнай дзяржавы ў 
Мінску Сяргей Забалоцец.

У  цэлым  з  1998  па  2009  год  агульная  сума 

фінансавання фэсту склала каля 255 млн расій­
скіх рублёў.

“Нягледзячы  на  эканамічны  крызіс,  аб’ём 
фінансавання фэсту з саюзнага бюджэту сёле­
та не паменшыўся, — працытавалі Забалотца 
інфармацыйныя  агенцтвы.  —  З  2003  года  на 
кожны  фэст  «Славянскага  базару  ў  Віцебску» 
выдзяляецца  24  млн  896  тыс.  расійскіх  руб­
лёў». Сёлета Расія выдаткавала 9,3 млн расій­
скіх рублёў, Беларусь — 15 млн 596 тыс. расій­
скіх рублёў.

Першы  намеснік  міністра  культуры  Бела­
русі Уладзімір Карачэўскі дадаў, што на аргані­
зацыю  і  правядзенне  «Славянскага  базару  ў 
Віцебску»  ў  2010  годзе  выдзелена  Br2,5  млрд 
з рэзервовага фонду кіраўніка дзяржавы. Пры 
гэтым,  паводле  слоў  Карачэўскага,  аб’ём  фі­
нансавання сёлета значна перавышае леташні 
— у 2009 годзе з рэзервовага фонду на гэтыя 
мэты было выдаткавана Br2,068 млрд.

 ДАРЭЧЫ

У сусветным сеціве велі-
зарны скандал. Відэакліп 
аўстралійскай мастачкі 
«Танцы ў Асвенцыме» 
(Dancing Auschwitz), 
выкладзены ў інтэрнэт, 
выклікаў нечаканую 
рэакцыю публікі і цэлую 
хвалю антысемітызму па 
ўсім свеце. Не засталася 
ўбаку і Беларусь. 

“МЫ СВЯТКУЕМ, ШТО 
ПЕРАЖЫЛІ ЭПОХУ 
НАЦЫЗМУ”

Як  паведамляюць  замеж­
ныя  СМІ,  ролік  быў  зняты 
яшчэ  ў  2009  годзе  аўстралій­
скай  мастачкай  габрэйскага 
паходжання  Джэйн  Корман 
—  дачкой  90­гадовага  Адо­
лека Кормана, які стаў галоў­
ным  героем  відэа.  Старэнькі 
габрэй,  які  цудам  перажыў 
жахі  канцлагера  Асвенцым, 
вярнуўся  туды  са  сваімі  ўну­
камі і станчыў пад песню Гло­
рыі  Гейнар  «I  will  survive”  (“Я 
выжыву”).

На  некаторых  кадрах  Адо­
лек Корман апрануты ў белую 
кашулю  з  надпісам  “Той,  хто 
выжыў”,  а  да  вопраткі  яго­
ных  унукаў  прышыты  жоўтыя 
зоркі  Давіда  —  гэткі  знак  за 
нацыстамі  насілі  еўрапейскія 
габрэі.

Варта  адзначыць,  што 
ролік здабыў шырокую вядо­
масць пасля таго, як спасылкі 
на  яго  апублікавалі  адразу 
некалькі  неанацысцкіх  сай­
таў.  Усяго  за  два  тыдні  кліп 
прагледзелі  амаль  60  тысяч 
чалавек,  сотні  з  якіх  пакінулі 
свае каментары антысеміцка­
га характару.

Летась  пасля  стварэння 
роліка  рэжысёр  Джэйн  Кор­
ман  заявіла,  што  баялася 
негатыўных  водгукаў  з  боку 
габрэяў,  якія,  як  і  яе  бацька, 
выжылі  ў  нацысцкіх  лагерах 
Еўропы. Яна спрабавала рас­
тлумачыць ахвярам Халакос­
ту, што ні ў якім разе не хаце­
ла  абразіць  іх  пачуцці  гэтым 

танцам,  а  наадварот,  з  дапа­
могай  свежай  інтэрпрэтацыі 
жадала  ажывіць  падзеі  XX 
стагоддзя ў памяці новых па­
каленняў. Цяперака ж, пасля 
змяшчэння відэа ў інтэрнэце, 
аўтарка  заявіла,  што  была 
шакавана  ўзроўнем  нянавіс­
ці  да  габрэйскага  народа  і 
Ізраіля.

Што думае аб праекце яго­
ны  галоўны  герой?  “Мы  тан­
чым,  мы  павінны  працягваць 
танчыць, мы святкуем, што пе­
ражылі  (эпоху  нацызму)  і  што 
пасля  нас  з’яўляюцца  новыя 
пакаленні  маладых  людзей”, 
— заявіў Адолек Корман.

БЕЛАРУСЫ НЕ АДСТАЛІ
Шмат  антысеміцкіх  водгу­

каў  з’явілася  і  ў  беларускім 
сегменце  сеціва  пасля  таго, 
як навіна з відэа была размеш­
чана на найбуйнейшым інтэр­
нэт­партале  краіны  TUT.BY. 
Вось некаторыя з іх.

“Не  бачыў,  каб  амерыкан­
цы,  французы,  японцы,  рус­
кія...  танчылі  на  могілках... 
Так чаму ж усе так не любяць 
габрэяў?”

“Вось  дзядуля  —  тыповы 
габрэй.  Сапраўдны.  Інакш  як 
патлумачыць той факт, што ён 
нават  у  Асвенцыме  выкруціў­
ся?”

“Антысемітызм дбайна пад­
трымліваецца самімі габрэямі, 
бо дазваляе “выдойваць” з ас­
татніх  народаў  адчувальныя 

барышы.  Пра  даніну  Ізраілю, 
якую  плацяць  усе  развітыя 
краіны, нідзе не пішуць — усе 
СМІ свету ў руках габрэяў”.

“Кліп  яшчэ  раз  паказвае 
амаральнасць  габрэйскага 
грамадства.  Яны  скачуць  на 
трупах сваіх продкаў”.

Прадказальна  не  забыліся 
ў каментарах і пра ізраільска­
палесцінскую  праблему:  “Як 
па  мне,  дык  габрэй  з  аўтама­
там  у  Палесціне  не  лепшы  за 
эсэсаўца з аўтаматам у Асвен­
цыме.  Гэта  таксама  значыць, 
што я антысеміт? Або габрэям 
цяпер можна забіваць?”

Самыя ўвішныя ўзгадалі на­
ват Езуса з Эйнштэйнам: “Што 
габрэі зрабілі з сынам Божым? 
Павесілі!”  “Эйнштэйн  жулік. 
Большасць  “ягоных”  прац  на­
лежаць  яго  першай  жонцы 
Мілеве  Марыч,  многія  з  якіх 
ён прысабечыў сабе”.

“НІ АДЗІН ЧЫНОЎНІК НЕ 
АДКАЗАЎ ЗА СВАЕ АНТЫ-
СЕМІЦКІЯ ВЫКАЗВАННІ”

Пракаментаваць  анты­
семіцкія  выказванні  інтэрнаў­
таў  мы  папрасілі  старшыню 
Саюза  беларускіх  габрэйскіх 
грамадскіх аб’яднанняў і абш­
чын  заслужанага  архітэктара 
Беларусі Леаніда Левіна. 

“За  жыццё  я  скалясіў  усю 
краіну.  Беларусы  аддадуць 
апошні акраец хлеба, як брата 
прытуляць у сваёй хаце, хоць 
у  СССР  дзесяцігоддзямі  пра­
водзілася  палітыка  дзяржаў­
нага  антысемітызму.  Мы  не 
маглі  адкрыта  нават  песню 
сваю  праспяваць.  Пры  гэтым 
усе  —  і  беларусы,  і  габрэі  — 
хадзілі  па  адных  вуліцах  і  ві­
таліся,  вобразна  кажучы,  не 
падымаючы  вачэй…  Цяпер 
іншыя часы, але нецярпімасць 
у  беларускім  грамадстве  за­
сталася.  Прычым  выяўляецца 
яна  парадаксальным  чынам 
—  памяркоўнасцю  да  неафа­
шысцкіх  моладзевых  групо­
вак, да таго, што яшчэ нядаўна 
ў  цэнтры  Мінска  можна  было 
свабодна  купіць  антысеміц­
кую  літаратуру,  якая  выдава­
лася  за  «навуковую».  Нямала 
ў нас і падонкаў, якія апагань­
ваюць  габрэйскія,  хрысціян­
скія,  мусульманскія  магілы  і 
могілкі,  памятныя  месцы,  тыя 
жа  Курапаты.  На  жаль,  яшчэ 
ні  адна  крымінальная  справа 
не выявіла вінаватых. Ні адзін 
чыноўнік  не  адказаў  за  свае 
антысеміцкія  выказванні”,  — 
кажа Леанід Левін.

РЫГОР ЛУР’Е

“ТАНЦЫ Ў АСВЕНЦЫМЕ”: ЧАРГОВЫ 
ТЭСТ НА ТАЛЕРАНТНАСЦЬ БЕЛАРУСАЎ

Нагадаем, што ў кастрычніку 2007-га на прэс-кан-
ферэнцыі для расійскіх СМІ ў Мінску Аляксандр Лукашэн-
ка зрабіў заяву, якая ва ўсім свеце была расцэнена як ан-
тысеміцкая: “Калі вы былі ў Бабруйску, вы бачылі, у якім 
стане горад. Страшна было зайсці, свінушнік быў. Гэта ў 
асноўным габрэйскі быў горад, вы ведаеце, як яўрэі ста-
вяцца да таго месца, дзе яны жывуць. Паглядзіце ў Ізраілі, 
я вось быў…».

Прэзідэнт тады мусіў апраўдвацца, а галоўны рэдактар 
“Советской Белоруссии” Павел Якубовіч быў накіраваны 
на Зямлю абяцаную залагоджваць скандал. У выніку, на 
наступны год у Беларусі ўпершыню за 14 гадоў прэзідэн-
цтва Лукашэнкі гэтак маштабна і на дзяржаўным узроўні 
адзначалася 65-я гадавіна вынішчэння Мінскага гета.

 ДАРЭЧЫ

Таньчыць можна і трэба, але…

З жыцця рэгіёнаў

 P

Пакуль Расія высілкамі адпаведнага сані-
тарна-нагляднага ведамства вышуквае 
апраўданне для чарговай забароны ці 
скарачэння імпарту малака і малочных 
прадуктаў з Беларусі, у нас тут свае праб-
лемы, і зусім іншага кшталту.

Калі кожнае лета яшчэ з савецкіх часоў 
заўсёды  было  перыядам  “вялікага  ма­
лака”,  то  сёлета  ў  Магілёўскай  вобласці, 
у  прыватнасці,  такога  не  назіраецца.  Ні 
адзін  з  раёнаў  Магілёўшчыны  не  выка­
наў  прагнознае  заданне  па  павелічэнні 
аб’ёму  вытворчасці  малака  за  студзень 
—  травень  2010  года.  Як  аптымістычна 
паведамляе  інтэрнэт­сайт  Магілёўскага 
аблвыканкама,  валавы  надой  малака  ў 
сельскагаспадарчых  арганізацыях  воб­
ласці  ў  студзені  —  траўні  павялічыўся  ў 
параўнанні з мінулым годам на 12,6 тыс. 
тон, альбо на 4,6%. Адзначаецца, што вы­
творчасць  малака  павялічылася  ва  ўсіх 
раёнах  вобласці,  а  найвялікшы  прырост 
—  у  Асіповіцкім  і  Клімавіцкім  раёнах: 
9,5% і 7,8% адпаведна.

Ні адзін з раёнаў Магілёўшчыны 
не выканаў прагнознае заданне 

па павелічэнні аб’ёму вытворчасці 
малака за студзень — травень 

2010 года.

Здаецца,  можна  толькі  радавацца  да­
сягнутым  вынікам,  але  нашы  шаноўныя 
калегі з БелТА забыліся на тое, што, згод­
на  з  заданнем  для  Магілёўскай  вобласці 
на  2010  год,  запланавана  павялічыць 
вытворчасць малака на 14%. І калі гэтага 
не  адбудзецца  ў  найбольш  “малочныя” 
летнія  месяцы,  то  наўрад  ці  згаданы  па­
казчык будзе выкананы па выніках года.

Яшчэ  больш  сумныя  вынікі  з  рэаліза­
цыяй малака. За пяць месяцаў 2010 года 
па  ўсіх  каналах  збыту  рэалізавана  235,1 
тыс. тон малака, што склала 81,6% ад яго 
вытворчасці супраць 83,1% за аналагічны 
перыяд  мінулага  года.  Найбольш  высо­
кая ўдзельная вага рэалізаванага малака 
ў  Хоцімскім  (86,9%)  і  Кіраўскім  (86,1%) 
раёнах,  найменшая  —  у  Краснапольскім 
(69%) і Круглянскім (72,5%).

Нізкай таварнасці малака на Магілёўш­
чыне  ёсць  простае  тлумачэнне:  з­за 
пастаяннага  націску  “вертыкалі”  наконт 
безумоўнага  выканання  прагнозных  па­
казчыкаў  кіраўнікі  гаспадарак  і  спецы­
ялісты  зоатэхнічнай  службы  калі­некалі 
проста  вымушаны  ісці  на  “прыпіскі”  на­
дояў. Потым гэтае малако, атрыманае на 
паперы, на гэтай жа паперы спойваецца 
жывёле. Рэалізацыю ж малака так проста 
не прыпішаш.

Прычым  усе  чыноўнікі  ад  сельскай 
гаспадаркі  гэтую  схему  выдатна  ведаю­
ць,  але заплюшчваюць вочы, бо прагноз 
неабходна  выконваць  любымі  метадамі, 
інакш можна і пасады пазбавіцца.

Усе дзяржаўныя СМІ тым часам з зада­
вальненнем  распавядаюць  пра  небыва­
лы клопат аб селяніне і яго асабістай гас­
падарцы.  Галоўнаму  кантралёру  Зянону 
Ломацю  даручана  жорстка  кантралява­
ць  гэтае  пытанне,  аднак  на  гістарычнай 
радзіме  кіраўніка  дзяржавы  (Магілёўш­
чыне) закупкі малака ў насельніцтва па­
меншыліся  за  пяць  месяцаў  2010  года 
ў  параўнанні  з  аналагічным  леташнім 
перыядам  на  24,5%  —  да  11,8  тыс.  тон. 
Прычым  адзначаецца  гэта  ва  ўсіх  раё­
нах  вобласці.  У  Круглянскім  раёне,  на­
прыклад, закупка малака скарацілася на 
41,9%, у Горацкім, Магілёўскім, Бялыніц­
кім,  Клічаўскім  і  Чэрыкаўскім  раёнах  — 
на 33,3—34,9%.

Ужо  сёння  можна  канстатаваць,  што 
выкананне Праграмы развіцця асабістых 
дапаможных  гаспадарак  грамадзян  на 
2006—2010 гады ў Магілёўскай вобласці 
“правалена” цалкам.

ІРЫНА БЯГАНКІНА

Як  патлума­
чылі  дзеці,  яны 
з’яўляюцца  чле­
намі  арганізацыі 
“Хуткая  дарож­
ная  дапамога”, 
дзе  вывучаюць 
рэгуляванне  да­
рожнага  руху  і 
прыёмы  першай 
дапамогі.  А  на 
форменных  пі­
лотках  у  іх  —  герб  Віцебскай 
вобласці.

Нагадаем,  што  2  чэрвеня 
2009  года  Аляксандр  Лука­
шэнка  ўказам  №  277  зацвер­

дзіў  герб  Віцебскай  вобласці 
з  выявай  “Пагоні”.  Таксама 
выява  гэтага  герба  змешчана 
на знаку “Чалавек года Віцеб­
шчыны”.

МАЛАКО-ЎЦЯКАЧ

Пра  гэта  мясцоваму  тэле­
бачанню заявіў намеснік стар­
шыні  Лідскага  райвыканкама 
Антон Глаўніцкі.

Намеснік  старшыні  райвы­
канкама патлумачыў, што гэта 
стала  магчыма  пасля  таго,  як 
у мясцовыя органы ўлады па­
чалі  прыходзіць  звароты  ад 
грамадскіх  арганізацый  і  пар­
тый.

Чыноўнік  таксама  зазна­
чыў, што прапанова аб перай­
менаванні  ўжо  ўзгоднена  з 
Міністэрствам культуры і абл­
выканкамам, і з 1 жніўня ў Лід­
зе пачнуць мяняць шыльды.

Вуліцай Грунвальдскай буд­
зе  называцца  ўчастак  вуліцы 
Энгельса ад Савецкай ля Фар­
нага касцёла да скрыжавання 

з вуліцай Радзюка каля старых 
каталіцкіх могілак.

Вуліцай  Замкавай  стане 
частка  вуліцы  Камсамольскай 
ад  Фарнага  касцёла,  што  на 
вуліцы  Савецкай,  да  вуліцы 
Перамогі. Пешаходную вуліцу 
ад аўтавакзала да замка, якую 
ў  народзе  называюць  бульва­
рам Чапаева, прапанавана пе­
райменаваць у бульвар князя 
Гедыміна.

Таксама  ў  горадзе  з’явіцца 
праспект  Перамогі.  Новая  да­
рога, якая будуецца за замкам, 
злучыць вуліцы Перамогі і Эн­
гельса. Ад скрыжавання з вулі­
цай  8  Сакавіка  да  выхаду  на 
Мінскую трасу і праляжа новы 
праспект.

МІХАЛ КАРНЕВІЧ

«НАРОДНЫЯ НАВІНЫ 
ВІЦЕБСКА»

У Лідзе з’явяцца вуліцы Грунвальдская, Замкавая, 
бульвар Гедыміна і праспект Перамогі

Падчас святочнага шэсця, прымеркаванага да Дня Не-
залежнасці, у Віцебску на пілотках некаторых школь-
нікаў можна было бачыць цэшкі з “Пагоняй”.

У ВІЦЕБСКУ ШКОЛЬНІКІ 
НАДЗЕЛІ ЦЭШКІ  

З “ПАГОНЯЙ”

Яшчэ далека да малачных «берагоў”

на гэты нумар вы можаце адправіць СМС з просьбай  

аформіць падпіску “Тут і цяпер” на свой адрас

падпіска на газету “Тут і цяпер” - БЯСПЛАТНАЯ

І  хаця  падзея  была  даволі 
сціплай,  і  СМІ  амаль  не  звяр­
нулі на яе ўвагі, размова, што 
мела  месца  падчас  паказу, 
тычылася  вельмі  важных  рэ­
чаў. (Адзіны сайт у белнэце, які 
аператыўна змясціў рэпартаж 
з  прэзентацыі,  —  milinkevich.
org.)

Але спачатку некалькі слоў 
пра  самі  фільмы.  Большасць 
насельніцтва  віленскага  краю 
(як і Сярэдняй Літвы ў цэлым) 
у  мінулым  складалі  белару­
сы.  Аднак  у  выніку  этнічнай 
палітыкі,  якую  праводзіла 
пасля  вайны  кіраўніцтва  Лі­
тоўскай  ССР,  асабліва  пасля 
абвяшчэння  Літоўскай  Рэс­
публікі, сёння ў краіне жывуць 
пераважна  літоўцы.  Многія 
беларусы,  якія  жылі  на  бела­
руска­літоўскім  памежжы,  за 
апошнія  гады  пераехалі  на 
тэрыторыю  РБ.  Паводле  афі­
цыйных  звестак,  этнічныя 
беларусы  цяпер  складаюць 
4  працэнты  насельніцтва  Лі­
твы  і  амаль  усе  яны  жывуць 
на  Віленшчыне.  Яшчэ  каля 
дваццаці  працэнтаў  жыхароў 
Віленшчыны  называюць  сябе 
палякамі.  Хаця,  як  і  ў  Бела­
русі, гэта ў асноўным каталікі, 
якія  ведаюць  польскую  мову, 
але  ў  побыце  карыстаюцца 
ўсім  нам  знаёмай  трасянкай. 
Падумалася,  што  гэты  фільм, 
зняты  ў  некалькіх  вёсачках  з 

літоўскага  боку  мяжы,  можна 
было б зняць і па гэты яе бок. 
Тут таксама ў касцёлах гучыць 
пераважна  польская  мова,  па 
тэлевізары  ідуць  каналы  на 
расійскай  мове  (у  Літве  яшчэ 
і  на  літоўскай,  зразумела),  а 
ў  паўсядзённым  жыцці  людзі 
гавораць  па­беларуску.  Але, 
прыгледзеўшыся  да  “жыцця 
тутэйшых”, заўважаеш, што ге­
роі  фільма  (а  гэта  пераважна 
сяляне)  усё  ж  адрозніваюцца 
аж  жыхароў  сучаснай  бела­
рускай  вёскі.  Найперш  адсут­
насцю  страху,  прыгнечанасці, 
большай  разняволенасцю. 
Яны зусім не баяцца тэлекаме­
ры і адкрыта крытыкуюць ула­
ды, кожны на свой лад.

Адрозна ад фільма “З жыц­
ця тутэйшых”, які яшчэ не па­
казваў  ні  адзін  канал,  фільм 

“Журналісты”  быў  зняты  ў 
2007  годзе  і  не  раз  дэманс­
траваўся  на  “Белсаце”.  За 
гэты час адзін з герояў фільма 
—  паэт  Славамір  Адамовіч, 
інтэрв’ю  з  якім  запісвалася 
ў  Нарвегіі,  паспеў  вярнуцца 
ў  Беларусь  з  эміграцыі,  а  по­
тым  зноў  з’ехаць  у  Нарвегію. 
Парадокс,  аднак,  у  тым,  што 
за  гэтыя  гады  змест  стужкі, 
прысвечанай  незалежным 
беларускім  журналістам,  не 
толькі  не  састарэў,  але  стаў 
яшчэ  больш  актуальным. 
Журналісты  Павел  Улад­
зіміраў, Таццяна Снітко, Свят­
лана Калінкіна, з інтэрв’ю якіх 
складаецца  фільм,  па­раней­
шаму  застаюцца  тымі,  кім  і 
былі, — сумленнымі людзьмі, 
для  якіх  прафесія  палягае  на 
маральным выбары  і пачуцці 

ўласнай  годнасці.  І  па­раней­
шаму  такая  журналістыка  за­
стаецца  незапатрабаванай  у 
дзяржаве, дзе ўсё пабудавана 
на мане, фальшы і гвалце.

Як  ні  дзіўна,  незалежнае 
дакументальнае кіно апошнім 
часам перажывае свайго роду 
росквіт.  Маладыя  прафесій­
ныя кінадакументалісты апош­
нім часам з’явіліся і ў Беларусі. 
Іх  фільмы  паказваюцца  на  за­
межных  тэлеканалах,  многія 
атрымліваюць  прызы  на  між­
народных  фестывалях.  І  хаця 
дакументальнае  кіно  па  азна­
чэнні не можа быць масавым, 
ёсць  шмат  патэнцыяльных 
гледачоў, выхаваных на інтэр­
нэце  і  блогах,  якім  патрэбны 
такія карціны, з  іх сумленным 
і неангажаваным поглядам на 
сучаснасць.

Паказ згаданых вышэй філь­
маў  не  стаў  звычайнай  прэ­
зентацыяй  ці  праглядам  для 
некалькіх ганаровых гледачоў. 
Гэта  была  сустрэча  аўтараў  з 
людзьмі, якія не проста маюць 
дачыненне да незалежнага да­
кументальнага кіно Беларусі, а 
з’яўляюцца яго стваральнікамі. 
Дастаткова сказаць, што ў сус­
трэчы  ўдзельнічаў  знакаміты 
кінарэжысёр Юры Хашчавацкі.

Для таго, каб дакументаль­
нае  кіно  было  запатрабавана 
і  дайшло  да  свайго  гледача, 
недастаткова  прафесійнага 
майстэрства  аўтараў  і  апера­
тараў,  якія  валодаюць  самай 
сучаснай  тэхнікай.  Патрэбны 
незалежныя  прадзюсерскія  і 
дыстрыб’ютарскія фірмы.

Вось пра гэта  і вялася раз­
мова  на  тым  кінасеансе.  І,  ду­
маю, яна павінна мець працяг.

МАКСІМ ПЕШКА

КІНО ДА ЗАПАТРАБАВАННЯ
Напрыканцы чэрвеня ў Мінску 
адбылася прэзентацыя двух 
дакументальных фільмаў — 
“З жыцця тутэйшых” Таццяны 
Дубавец і “Журналісты”Алега 
Дашкевіча. 

Незалежныя журналіісты не прывыклі “заліваць” 


